
Ɖubúyi‑dɛɛ́ kutoluú 

       Ɖubúyi‑dɛɛ́ ńba waagálɩɩ́ńá Taabáalʊ gɛ bɔkɔńɩ bosúu Kpangalam, 
ɖawaalʊ́ʊ‑jɔ.́ Bɛńzɛɛ ́Mɔɔ́ĺáwá gɛ. Bɔɔgɔńɩ nɛ,́ lénlé ɩsɔɔ́d́áá lɔɔ́ŕɛ wánzalɩɩ́ 
ɖɔ nɛ ́ gɛ bɔɔgɔńɩ bosúu. Sáátɩ wenkí bɔwɛ ńna nɛ,́ Kpangalam ńba gɛ  
bánÿaá wɛ. 

       Kʊ́bɔnɩ ́ weení wɛɛgɛd́ɛ ́ wɛ nɩb́ááwʊ nɛ ́ gɛ bánÿaá sɩsɩ: Wúro 
Kpórigbó, ɩbá ɩgɛɛ́ ɩgbám kʊ́bɔnɩ ́ gɛ; biiyéle waabá wéngilím 
kazɔɔ́‑kazɔɔ́.  

       Wɩŕɛ waagʊ́rʊ kisɔɔ ́ nɛ,́ woobó ɩtála ɖeelí nɛ,́ ńna waalá yɩ kazɔɔ́. 
Ngɛ waagábɩsɩ ɩkpɔɔ́ ɩdɛɛ́ zamɔɔ́ bakpɩɩ́ŕɩ bekpé ńna. 

       Kʊ́bɔnɩ ́ ɩmʊ ́ ɩwɛ ńna nɛ,́ waalʊ́rʊ bíya abaaláa. Wɩŕɛ bʊjɔɔɔ́ nɛ,́ 
waazála ɩsɩ.́ Ńna gɛ ɩdɛɛ́ bíya bɛnbɛ ́bɔɔgɔńɩ befééri ɩɖawaalʊ Kpangalam 
ńnɩ ́ sɩsɩ: inewú waazɩ,́ bɩlɛ ́ nɛ,́ nŋɩńɩ gɛ bɛnbɛ bánlám. Sáátɩ kɩngɩ ́ gɛ 
Kpangalam ńnɩ ́ sɩsɩ: ibó ibí yɩ, ɩdɛɛ́ nbɩlɛ;́ ibíya ɩkɔńɩ bɔkpɔɔ́ yɩ bebí. 
Beebí yɩ wɔŕɔ ́ gɛ a Kpangalam ńba sɩ bobó bíya bɛnbɛ ́ bɔjɔ,́ sɩsɩ: bɛnbɛ ́
bɛńɖɛɛ ́ibí yɩ ɩdɛɛ́. Bɩnáa bɩɩbɩśɩ Ɖubúyi‑dɛɛ́. 

       Ɖubúyi‑dɛɛ́ ńba waagálɩɩ Kpangalam nɛ,́ Náa‑wɔŕɔ ́ gɛ bɔɔgɔńɩ 
bosúu. Na bebíya ɩbɩɩ́źɩ bobó sukúúli nɛ,́ weeyéle bɔɔgɔńɩ bɔmɔɔná 
Kadambara ńba bafa wɛ ɖɩdáarɛ nɩb́ááwʊ‑jɔ.́                          

Bɩdɛɛ́ sáátɩ nɛ,́ Wúro Agɩrɩnyɛ ́ɖíi na kʊ Kadambara kowúrɔɔ. 

Ɖubúyi‑dɛɛ́ kowurobɔɔ́ńɩ kɛɛ́ natʊnʊ́wá.  

- Wúro Ifa‑dɛɛ́ 
- Wúro Akpó‑dɛɛ́  
- Wúro Báńŋɩńá‑dɛɛ́ 
- Wúro Táágbá‑dɛɛ́ 
- Wúro Gúúní‑dɛɛ́ 

Wúrowá bénɖíi Ɖubúyi‑dɛɛ́ kowúrɔɔ ɖoo tɛɛ́d́ɩ suwúu hálɩ sinje nɛ ́nɖɔ;́ 
báa awéní na ɩdɛɛ́ kowurobɔɔwʊ́. 

1. Wúro Kpórigbó          (Wúro Gúúní‑dɛɛ́) 
2. Wúro Ifa                    (Wúro Ifa‑dɛɛ́) 
3. Wúro Kʊmaza             (Wúro Táágbá‑dɛɛ́) 
4. Wúro Akɔńɖɔ              (Wúro Ifa‑dɛɛ́) 
5. Wúro Nyangbá            (Wúro Gúúní‑dɛɛ́) 
6. Wúro Akpó                 (Wúro Ifa‑dɛɛ́) 
7. Wúro Báńgɩńá              (Wúro Báńŋɩńá‑dɛɛ́) 
8. Wúro Akpó Búkarɩ        (Wúro Akpó‑dɛɛ́) 
9. Wúro Gúúní Yaakúbu    (Wúro Gúúní‑dɛɛ́) 
10. Wúro Táágbá Fusééni   (Wúro Táágbá‑dɛɛ́) 
11. Wúro Akpó Ɩsá           (Wúro Akpó‑dɛɛ́) 

Lɩzɔɔ́ kʊ́ɖʊmɔɔ́ gɛ Ɖubúyi‑dɛɛ́ ńba wɛná. Kanaa Wúro‑Kangba. 
Wúro Kpórigbó‑dɛɛ́ kisɔɔ‑́daá gɛ waagáná kɛ. Bɩgɛɛ́ nyɩɩrʊʊ́ gɛ nyazɩ 
kóólúnáa‑dɛɛ́ lúti. Wɩŕɛ ceńɖe sɩ ɩna kɛ nɛ,́ wɔɔgbɔɔ́ kisɔɔ ́ nɛ,́ bʊkɔńɩ 
bɩnɩɩ́ yɩ, ɩdana nabʊ́rʊ ɩkʊ; bɩka wéngilím bɩlɛ ́ nɛ,́ báa lé gɛ wɛɛgɛɛná 
wándanáa bɩ gɛ. Bɩnáa sɩsɩ: kpɩńɖɛ ceńɖe, mɛgɛɛná cé mana nya, 
mɛgɛɛná lí mana nya; a nyányɩ sɩsɩ: nyɛǵɛɛ́ toovonúm‑dʊʊ́, mɔńgbɔwʊʊ́ 
nya. Amá, a mɔɔ́ǵbɔɔ́ nya, yele magʊ fanaḿ. Bɩnáábɩĺɛ ́ wɔɔgɔná kɛ 
ɖaána na a wenbí sɩ bɩlá yɩ káálɛ nɛ,́ ɩkpɛdɩ ́iyéle batɩɩ́ŕɩ kɛ, balá wenbí 
bɩɩbɔɔ́źɩ nɛ.́ 

       A bɩńɩ weení booyuú kíɖíídi bɩlá kazɔɔ́ nɛ,́ bánmʊʊ́ kpangbɔɔ́ gɛ 
balaa kɛ. Wenbí kénɖíi nɛ ́nbɩlɛ.́ 
       Kangara nakʊŕʊ ɩbá kɩvɛýɩ ́ tɛɛ́d́ɩ rɩŋ́a‑dɛɛ́ ńgɩ; amá, báa 
kowurobɔɔwʊ ́wenkí na kɩdɛɛ́ kangara gɛ. 

       Sɛɛ́d́ɩwá ndɩ‑ndɩ tʊwɛ Ɖubúyi‑dɛɛ́ nɛ ́ nɖɔ:́ Mɔɔ́ĺáwá baasí, ɖánnáa 
sɛɛ́d́ɩwá lʊbɛ Ɖubúyi‑dɛɛ́. 

      ‑ Tɛŕɛẃɛŕɛẃá 
      ‑ Ɖɩkɛɛ́ńɩẃá 
      ‑ Nɔwɔɔ́wá 
      ‑ Kóólíwá 
      ‑ Nɩńcɛẃá 
      ‑ Bɔɔ́ɖ́ɛẃá 
      ‑ Láárɛẃá 
Tɔɔ́, Ɖubúyi‑dɛɛ́ kɛɛ́ wenbí nɛ ́nbɩlɛ.́ 

 

       Mogoobíya aláa na abaaláa Tem kalaɖáa, tákaraɖá kɩna kɩgɛɛ́ kúnvulísi ɖáázá‑ɖɔ 
gɛ. Kɩńwɩlɩɩ́ ɖáa caanadɔḿ wentí ɖoo ɖájaájaanáa waalá bɩ gɛ ɖɛd́ɛɛ́ tɛɛvʊ́lásɩ woozúu 
susuwúu nɛ.́ 
       Amá, ɖénveerím mɩɩ́ sɩsɩ: tɛɛ́d́ɩ cɩḱɔ gɛ ɖáńbɩɩzɩ ɖɩŋmáa. Bɩlɛ ́nɛ,́ a weení ɩnyɩ  sɩsɩ: 
ɩwɛná bɩdɛɛ́ ɩzáfúlúɖe tɛɛ́d́ɩ natʊ́rʊ‑rɔɔzɩ ́nɛ,́ wánbɩɩzɩ ́ɩkáŋmaa ɖáa wentí tɩrɩŋ́a tɩwɛ nɛ,́ 
bɩka ɖɩbɩɩ́źɩ ɖɩnyɔɔ́źɩ ɖɩlá ńŋɩnáa tɩɩganáa ɖáńláḿ tɩ nɛ.́ 

 
Múgoobú: Caanyáawʊ Kpeegúúní «Móóru». 

